
Statistika məlumatlarının toplanması, işlənməsi və yayılması prosesində 

metodologiyaların düzgün təyin olunması və tətbiqi mühüm istiqamətlərdən biridir. Metodoloji 

uyğunluq hesabına statistika məlumatlarının müqayisəliliyi və adekvatlılığı təmin edilir.  

Beynəlxalq və milli səviyyədə metodoloji uyğunluğun təmin olunmasının zəruriliyi 

dəfələrlə təsbit olunmuşdur. Təsadüfi deyil ki, BMT tərəfindən qəbul edilmiş rəsmi statistikanın 

əsas prinsiplərindən biri məlumatların düzgün şərhinə yardım göstərmək üçün statistik məlumat 

mənbələri, statistik metod və qaydalara dair informasiyanı elmi standartlara uyğun təqdim 

etməkdir [1]. Metodoloji uyğunluğun təmin olunması statistika proseslərinin yüksək səviyyədə 

idarə edilməsinə, statistik məlumatların keyfiyyətinin yüksəldilməsinə dəlalət edir. Avropa 

İttifaqının statistika orqanları üçün “Normalar məcəllə”sinin, BMT-nin “Keyfiyyətin təmin 

olunmasının baza prinsipləri”nin və digər beynəlxalq konsepsiya sənədlərinin və standartların da 

əsasını metodoloji məsələlər təşkil edir. Metodoloji uyğunluğun təmin olunması dedikdə, 

statistik məlumatların bu sahədə qəbul olunmuş beynəlxalq standartlara, anlayışlara, təsnifatlara 

və digər metodoloji materiallara uyğun hazırlanması və yayılması nəzərdə tutulur.  

Avropa İttifaqı ölkələrinin statistika təşkilatları üçün “Normalar məcəllə”sinin əksər 

hissələrində metodoloji uyğunluğun əhəmiyyəti dəfələrlə önə çəkilmiş, bununla yanaşı, sənədin 

7-ci prinsipi bütünlüklə metodoloji məsələlərə yönəldilmişdir [2]. Qeyd olunmuşdur ki, 

statistikanın keyfiyyəti əsaslı metodologiya ilə təmin edilir. Statistika orqanı tərəfindən tətbiq 

edilən bütün metodlar Avropa və digər beynəlxalq standartlara, normativlərə və qabaqcıl 

təcrübənin prinsiplərinə uyğun olmalı, statistika orqanının bütöv strukturunda standart 

anlayışların, təriflərin və təsnifatların davamlı tətbiqini təmin edən qaydalar fəaliyyət göstərməli, 

metodologiyanın təkmilləşdirilməsi üçün elmi cəmiyyətlərlə əməkdaşlıq təşkil edilməli, istifadə 

edilən metodların keyfiyyətinin və səmərəliliyinin qiymətləndirilməsi həyata keçirilməlidir və s.  

Metodologiyaların rolu, əhəmiyyəti və statistika orqanlarının bu sahədəki fəaliyyəti 

“Rəsmi statistika haqqında” Azərbaycan Respublikasının Qanununda öz əksini tapmışdır. 

Qanunvericiliyə görə rəsmi statistikanın məqsədi məlumatların yığılması, işlənməsi, bazada 

yerləşdirilməsi, ötürülməsi və yayılmasında istifadə edilən prinsip və metodların daim 

təkmilləşdirilməsinə yönəldilmişdir. Dövlət statistika orqanları ölkədə statistikaya dair vahid 

metodologiyanı tətbiq etmək səlahiyyətlərinə malikdirlər. Metodologiyalar bilavasitə dövlət 

statistika orqanları tərəfindən müstəqil şəkildə müəyyən edilir [3].  

Dünya statistika sisteminin bir üzvü olan Azərbaycanın rəsmi statistikasında düzgün 

metodologiyanın təmin olunması üçün nəzəri-praktiki işlər həyata keçirilir və yeni istiqamətlər 

daim diqqətdə saxlanılır. Statistika sistemində beynəlxalq səviyyədə qəbul olunmuş standartlara, 

təlimatlara, ən yaxşı tərcübəyə əsaslanan, həmçinin elmi prinsiplərə uyğun düzgün statistik 

metodologiyadan istifadə əsas məqsədlərdən biridir. Metodoloji işlər rəsmi statistikanın inkişafı 

ilə bağlı çoxillik dövlət proqramları, illik metodoloji işlər proqramı və qəbul edilmiş cari qərarlar 

əsasında həyata keçirilir. Müstəqillik illərində statistika orqanları tərəfindən 600-dən çox 

metodoloji material, 31 statistika təsnifatı, 1000 göstərici və 250 hesabat üzrə metaməlumat 



hazırlanmışdır. Həmin metodoloji materiallar hazırlanarkən ümumi qəbul olunmuş prinsiplərə 

əməl olunması prioritet hesab edilmişdir.  

Qeyd olunduğu kimi, metodoloji uyğunluğun təmin olunmasında statistikanın ümumi 

metodoloji sisteminin beynəlxalq standartlara, təlimatlara və ən yaxşı təcrübəyə uyğun olması 

mühüm əhəmiyyət kəsb edir. Lakin nəzərə almaq lazımdır ki, metodologiyaların mövcudluğu ilə 

yanaşı, onun tətbiqi statistika üçün daha vacibdir. Hazırlanmış metodologiyalardan məqsədyönlü 

şəkildə istifadə etməklə onların tələblərinə riayət olunmalıdır. 

Təhlillər və təcrübə göstərir ki, metodoloji sənədlərin hazırlanması və təsdiqi prosesindən 

sonra onun tətbiqində baş verən uyğunsuzluqların yaranması müasir dövrdə statistikada ciddi 

problemlərdən biridir. Metodologiyaların konseptuallığı və ya konkret istiqamətlər üzrə 

yararlılığı qənaətbəxş olsa da, bir sıra hallarda tətbiqinə tam nail oluna bilmir. Nəticədə, həyata 

keçirilən fəaliyyətlərlə, hazırlanan məlumatlarla əvvəlcədən müəyyən edilmiş tələblər arasında 

fərqlər yaranır. Belə fərqlər statistika işlərinin keyfiyyətinə mənfi təsir edir, metodologiyaların 

şəffaflığı və uyğunluğunu şübhə altına salır. 

Metodoloji uyğunsuzluqların yaranma səbəblərini ümumi şəkildə aşağıdakı kimi 

qruplaşdırmaq olar:  

- Metodologiyalar bir sıra hallarda çox əhatəli hazırlanır və onların yalnız bir hissəsindən 

istifadə olunur. Metodoloji sənəd hazırlanarkən məsələnin bütün aspektlərinin nəzərə 

alınması, sənədin daha çox ümumilik prinsipinə söykənməsi müsbət qarşılansa da, onun 

praktikliyini azaldır. Müxtəlif mənbələrdən istifadə olunması və onların 

komplektləşdirilməsi, daha geniş əhatənin alqışlanması, eləcə də məsələnin əsas 

mahiyyəti ilə yanaşı, əlavələrin materiallara daxil edilməsi tətbiq prosesində çətinlik 

yaradır. Materialı tətbiq edən və ya ondan istifadə edən şəxs onun yalnız bir hissəsindən 

yararlanır. 

- Metodologiyaların hazırlanması prosesində bütün ölkələr üçün xarakterik məsələlər əsas 

götürülür və milli xüsusiyyətdən asılı olaraq tətbiq prosesində tam istifadəsi mümkün 

olmur. Adətən, beynəlxalq təşkilatlar tərəfindən material hazırlanarkən ayrı-ayrı ölkələrin 

təcrübəsinə əsaslanır. Daha üstün təcrübələrin kombinasiyasından istifadə olunur. 

Bununla da, ölkənin qanunvericiliyi, normativ sənədləri, digər məsələlərlə uzlaşmayan 

suallar meydana çıxır. Hazırlanmış metodologiyaların bəzi hissələri istifadəsiz qalır və 

uyğunsuzluq yaranır.  

- Hazırlanmış metodologiyaların bir hissəsi nəzəri-metodoloji məsələləri əhatə edir və 

praktiki tətbiqi geniş əhəmiyyət kəsb etmir. Belə hallarda hazırlanan metodologiyalar 

daha çox nəzəri xüsusiyyətləri özündə əks etdirir və praktiki tətbiqi qeyri-real hesab 

olunur. Məsələn, qiymət statistikası sahəsində nəzəri olaraq, Beynəlxalq Valyuta Fondu 

tərəfindən qiymət statistikası sahəsində Paaşe və Laspeyres adlı qiymət indekslərinin 

tətbiqi tövsiyə olunmuşdur [3]. Hesabat dövrünün çəkiləri ilə təcəssüm edilən Paaşe 

qiymət indeksləri üstün hesab olunsa da, praktikliyi, dinamika sıralarının davamlılığı, 

çəkilən xərclərin azlığı və s. baxımından baza dövrünün çəkilərini əhatə edən Laspeyres 

qiymət indeksi dünya təcrübəsində, o cümlədən Azərbaycanda daha geniş tətbiq olunur.  

- Hazırlanmış metodologiyaların bir qismi mütəxəssislər tərəfindən tətbiq edilmir. 

Mütəxəssislərin müxtəlif səbəblər gətirərək hazırlanmış metodologiyalardan istifadə 

etməməsi statistikada menecerləri dərindən düşündürməlidir. Çünki istifadə olunmayan 

metodologiya öz əhəmiyyətini bir müddətdən sonra itirir, əlavə yükə və lazımsız kağıza 

çevrilir, yeni metodologiyaların hazırlanmasını stimullaşdırmır.  



- Metodologiyaların bir hissəsi müasir çağırışlara cavab vermir. Yeni metodologiyaların 

tətbiqi zaman tələb edir, köhnələrin tətbiqi isə mənasını itirir. Aktual və adekvat olmayan 

metodologiyaların tətbiqi vaxt itkisinə, əlavə əmək resurslarının cəlb olunmasına gətirib 

çıxarır. 

Yuxarıda qeyd olunan problemlər, demək olar ki, beynəlxalq təşkilatlar və inkişaf etmiş 

ölkələr üçün xasdır. Metodoloji uyğunsuzluğun olması səbəbindən hətta bir sıra hallarda statistik 

məlumatların nəşr olunmasına baxmayaraq, onların metodoloji əsasları göstərilmir, 

metaməlumatın nəşri tələbi irəli sürüldükdə müxtəlif vasitələrlə onların açıqlanması həyata 

keçirilmir. Beləliklə, metodoloji şəffaflıq təmin edilmir.  

Metodologiya sahəsində işlərin təkmilləşdirilməsinin ilkin şərti mövcud metodoloji 

materialların vəziyyətinin təhlil olunmasıdır. Bu təhlil əsasında onların istifadə vəziyyəti, 

uyğunluq səviyyəsi öyrənilməlidir. Tətbiqi ilə bağlı əhəmiyyətini itirmiş metodoloji sənədlərin 

ləğvi, onların aktuallaşdırılması həyata keçirilməlidir. Metodologiyaların tam və ya qismən tətbiq 

edilməməsi səbəbləri araşdırılmalı, müvafiq qərarlar qəbul edilməlidir. 

Metodoloji uyğunluğun təmin olunmasında vacib məqamlardan biri də onların 

layihələndirilməsidir. Layihələndirmədə təklif olunan sahənin, anlayışların, təriflərin, 

təsnifatların və qeydlərin beynəlxalq standartlara uyğunluğu əsaslandırılmalıdır. Proqramın 

layihələndirmə mərhələsində dəqiqlik, xərc, vaxtlı-vaxtında olma və respondentə düşən yük 

arasında seçimlərə diqqət yetirilməlidir.  

Milli xüsusiyyətdən asılı olaraq yaranan metodoloji fərqlilik izah olunmalıdır. 

Statistikanın inkişafı, məlumatların toplanması, kompilyasiyası və istehsalı proseslərinin 

səmərəliliyinin qiymətləndirilməsi üçün metodoloji fəaliyyətlər sənədləşdirilməli və mütəmadi 

olaraq yenidən baxılmalıdır. Metodologiyanın yaxşılaşdırılması, tətbiq olunan metodların 

səmərəliliyinin artırılması və daha yaxşı vasitələrin təşviqi sahəsində fəaliyyətlər 

sistemləşdirilməlidir. Statistik məhsulların yüksək keyfiyyətini təmin etmək üçün müşahidə 

metodologiyaları və inzibati məlumatların istifadəsi mütəmadi qiymətləndirilməlidir.  

 

 

 

 

 

 

 

 

 

 

 

 

 

 

 

 

 

 

 

 



Yusif Yusifov 

Rəsmi statistikada metodoloji uyğunluğun təmin olunması əsas Ģərtlərdən biridir 

Xülasə 

Məqalədə rəsmi statistikada metodoloji uyğunluğun təmin olunması, uyğunsuzluğun 

yaranma səbəbləri, metodoloji şəffaflıq məsələləri əhatə olunmuşdur. Statistik məlumatların 

keyfiyyətinin və müqayisələrin əsasının metodoloji uyğunluğun təşkil etməsi vurğulanmışdır. 

Qeyd olunur ki, metodoloji uyğunluğun təmin olunması üçün mütəmadi təhlillər aparılmalı, 

uyğunsuzluqların səbəbləri araşdırılmalı və müvafiq tədbirlər həyata keçirilməlidir.  

 

Юсиф Юсифов 

Обеспечение методологического соответствия в официальной 

статистике является одним из главных условий  

Резюме 
В статье рассматриваются вопросы обеспечения методологической совместимости 

в официальной статистике, причины появления несовместимости, задачи 

методологической прозрачности. Подчеркивается необхoдимость обеспечения 

методологической совместимости как основы качества и корректности сопоставления 

статистических данных. Отмечается, что для обеспечения методологической 

совместимости необходимо проводить регулярные анализы, выявлять причины 

несовместимости и осуществлять конкретные мероприятия. 

 

Yusif Yusifov 

Ensuring compliance with the methodological official statistics  

is one of the main condition 

Summary 

The article discusses the ensuring of methodological compatibility in official statistics, 

the causes of incompatibility, the methodological transparency challenges. It highlights the 

formation of methodological compatibility of foundations of quality and matching statistics. It is 

noted that to ensure methodological compatibility it is necessary to conduct regular analyses, to 

identify the causes of incompatibility and to conduct related activities. 

 

Açar sözlər: metodoloji uyğunluq, metaməlumatlar, statistik metodologiya, metodoloji 

uyğunsuzluq, normalar məcəlləsi.  

Ключевые слова: методологическая совместимость, метаданные, статистическая 

методология, методологическая несовместимость, кодекс норм. 

Keywords: methodological compatibility, metadata, statistical methodology, methodological 

incompatibility, the charter provisions 

